Cnoi Cil gyda Ben


Geiriau ar Dân!

Oeddet ti’n gwybod bod y Beibl yn siarad lot am rannau gwahanol o’n corff.  Mae Iesu’n sôn am ein llygaid a’n clustiau, ein boliau a’n dwylo.  Mae’r Hen Destament yn siarad am draed hyfryd a gwefusau gyda mêl arnyn nhw.

Ond mae un o ysgrifenwyr y Testament Newydd yn treulio amser hir yn disgrifio un o rannau lleiaf dy gorff di – y tafod.  Yn ei lythyr, mae Iago yn defnyddio tri darlun bach i ddangos faint o bŵer sydd gan dy dafod di: ffrwyn ar geffyl, llyw ar long a fflam sy’n cynnau tân anferth.

Mae’r tri enghraifft yn bethau digon anniddorol.  Mae ffrwyn yn ddarn bach o’r awenau ar geffyl sy’n cael ei osod yn ngheg y ceffyl.  Os ydy’r marchog am droi’r ceffyl un ffordd neu’r llall, mae o’n tynnu ar yr awenau ac mae’r ffrwyn yn dal ar gornel ceg yr anifail.  Gyda help y teclyn bach mae ceffyl mawr trwm yn cael ei reoli heb drafferth.  Ydy dy dafod di o dan reolaeth neu ydy o’n dweud pethau sy’n achosi trafferthion?

Heb y llyw byddai llong yn mynd i bob cyfeiriad.  Fel y ffrwyn mae’r llyw yn anweledig – yn cuddio ar waelod y llong.  Dim ond trwy ei droi ychydig mae’r peilot yn gallu newid y cyfeiriad yn llwyr, hyd yn oed mewn tywydd garw iawn.  Wyt ti erioed wedi meddwl bod yr hyn rwyt ti’n ei ddweud wastad yn gwneud gwahaniaeth?  Mae dy eiriau di’n gallu newid cyfeiriad bywyd rhywun – mewn ffordd da neu ffordd ddrwg!

Mae fflam yn debyg hefyd.  Fflam fach iawn sydd ei angen i achosi tân mawr.  Mewn llefydd sych mae hyd yn oed matsien sy’n cael ei thaflu’n ddifeddwl yn gallu achosi tân difrifol.  Mae geiriau difeddwl hefyd yn cael effaith difrifol. 

Neges Iago ydy i ni wylio’n ofalus beth rydyn ni’n ei ddweud.  Beth am gofio hynny y tro nesaf rwyt ti am ddefnyddio dy dafod a dy eiriau mewn ffordd gas?  Bydd yn berson sy’n ‘tanio’ pethau da yn hytrach na dechrau tân dinistriol gyda dy eiriau. 

